LI CADARAU

VALERI BERNARD

Emé la respetuouso amiracioun d'un disciple, dedique aquesto cansoun.
Valeri BERNARD.

Coume lou nivoulan dins l'espaci s'alargo,
Long-tems avié viscu libre dins sa Camargo,
Moun Pegase arderous a la peitrino largo,
Negro coume la niue novio di courpatas.

Soun cou ero uno tourre i cresten gigantas,
Sa croupo uno mountagno, e soun ped, jamai las,
Luchavo de vitesso emé lou mistralas ;

Sa narro, en reniflant, fasié 'n brut de batesto.

Si crin, tau qu'un drapeu, floutavon sus sa testo ;
Sa co, coume un uiau dins li jour de tempesto,
Darbounavo lou sou, bén estacado e lesto
A coucha li mouissalo a I'entour de si flanc.

Ansin long de la mar, que ven mouri plan-plan

Sus la gravo moufudo e sus li roucas blanc,
Long-tems avié viscu ferouge coume un lamp,
Moun chivau camarguen, moun Pegase indoumtable.

Li bos de tamarin ie servissien d'estable ;
Courrié sus li sansouiro, e soun cors imbrandable
Fasié branda lou sou coume un roure o 'n' erable
Que s'esbrando e crucis souto lou veént-terrau.

Or, un beu jour, mau-grat soun endihamen rau,
Ardit l'encavalere, e, rajous coume un brau,
Eme iéu s'avaste dins lou grand cadarau
D'aquest mounde...

De-fes uno rato-penado,
En sourtent de soun trau, se vei touto esbléujado
Au mitan de la niue, e virouito pipado
Per li rai flamejant que fan li pegoulado :
Ansin lou mounde viro a I'entour déu souleu.



